
Оператив штаб

1.Къабарты-Малкъар Республикада ко-
ронавирус жукъгъан ауруудан сакъланыуну  
мадарларын этиу эмда аны жайылмазына 
сакъ болуу жаны бла оператив штабны Къа-
барты-Малкъар Республиканы Башчысыны 
2020 жылны 13 мартында чыгъарылгъан 
29-РГ номерли буйругъу  бла къабыл кё-
рюлген къауумуна бу адамланы къошуп, 
тюрлениуле кийирирге:

Амшокова Ф.К. – «Къабарты-Малкъар 

Республиканы профсоюз организацияла-
рыны биригиую» Союзну председатели 
(ыразылыгъына кёре)

Хажуев В.Ш. – Иш бериучюлени «Къа-
барты-Малкъар Республиканы промыш-
ленниклерини бла предпринимательлерини 
союзу» регион биригиулерини таматасы 
(ыразылыгъына кёре) 

2.Бу буйрукъ анга къол салынган кюнден 
башлап кючюне киреди.

6 майда кюнню экинчи  жа-
рымында белгили болгъан 
шартлагъа кёре, республика-
да коронавирус 925 адамгъа 
жукъгъанды, бир кюннге 105 
инсанда ачыкъланнганды. 
Бир ыйыкъ мындан алгъа 
ауруу  республиканы 50-ге 
жууукъ элинде бла шахарында 
жайылгъан  эсе, энди уа ала 
80-ден асламдыла. 

Тийишли медицина болуш-
лукъ алып, 147 адам сау бол-
гъандыла, жаланда баш кюн 
юйлерине 11 инсан ашырыл-
гъандыла. Оператив штаб-
дан белгили этгенлерича, 
республикада 18,7 мингден 
аслам тест бардырылгъанды. 
Ауругъанла бла тюбешген, 
байламлыкъла жюрютген 
1399 адам, юйлеринде туруп, 
медицина тинтиуледен ёте-
диле.

СПИД эм жукъгъан ауру-
улагъа къажау больницада 
къуралгъан госпитальда бю-
гюнлюкде 106 саусуз тура-
дыла, аладан 9-су юч айдан 
17 жылгъа дери жыл санда 
сабийледиле. Алагъа вирус 
юйлеринде жукъгъанды. Алта-
улан реанимациядадыла. 2-чи 
номерли клиника больницада 
147 саусуз барды. 209 адам-
гъа болушлукъ амбулатория 
халда бериледи, ол санда 28 
сабийге да. 

Эсигизге салайыкъ, респу-
бликада биринчи ауругъанла 
21 мартда  ачыкъланнган 
эдиле. Ал кезиуде   жукъгъан-
лагъа хар эки-юч кюнден 1-2 
адам къошула баргъанды. Ол 
а кёплени алдагъанды, хал 
тынчды, къоркъур кереклиси 
жокъду деп, бирле салыннган 
чеклеге бойсунмай тохтагъан 
эдиле. 

Алай апрельде саусузланы 
тизмеси кенгерип башлай-
ды: 7 апрельде бешеулен, 

аны экинчи кюнюнде оноулан 
къошула, 13 апрельде уа жукъ-
гъанланы саны 50-ге жетеди.    

16 апрельден медикле ауруу 
кенгден-кенг бола баргъанын 
белгилейдиле. Ол кюнден 
башлап, ауругъанланы тиз-
месине кюннге орта эсеп бла 
20-25 адам къошула башлай-
ды. Юлгюге, 25 апрельде 29 
адам, 29-сунда уа 45 адам 
ауругъаны тохташдырылады. 
Алай бла апрельни ахырына 
COVID-19 битеу да бирге 456 
саусузгъа жукъгъаны белгили 
болады. 

Къыралны башчысы 1 май-
дан 12 майгъа дери солуу 
кезиу бергенди, ол хар би-
рибизни да жууаплы болуп, 
юйден тышына чыкъмаз-
гъа, аурууну жайылыуун тох-
татыргъа тилегенди. Алай, 
жарсыугъа, орамла, паркла, 
тюкенле адамладан толу 
болгъандыла.

Ол а статистиканы кёбейт-
мей къоймагъанды. Майны 
ал юч кюнюнде вирус 178 
адамда  табылады. 4 майда 
уа ауруу 105 адамгъа жукъ-
гъанын билдиреди опера-
тив штаб. Вирус кесин 10-12 
кюнден сора белгили этип 
башлайды. Алай бла май 
байрамла бизге къаллай жан-
гылыкъла кёргюзтюрюклери 
алыкъа белгисизди.   

Бу кюнледе уа Москвадан 
Нальчикге самолёт бла 246 
жерлешибиз къайтхандыла. 
Тинтиуле бардырылып, ала-
дан 9-сунда вирус ачыкъланн-
ганды.  Роспотребнадзорну 
КъМР-де бёлюмюню келечи-
лери къыралны ара шахарын-
дан келгенлеге барысына да 
эки ыйыкъны ичинде юйле-
ринден тышына чыкъмазгъа 
борчлу болгъанларын белги-
ли этгенди. 

Алай май солуу кезиуде 

туугъан журтларына авто-
буслада, кеслерини маши-
наларында келгенле бютюн-
да къоркъуулудула. Жолда 
аланы адам да тинтмегенди. 
Ала уа, профилактика мадар-
лагъа къарамай, жууукъла-
рына къонакъгъа барадыла, 
нёгерлери бла тюбешедиле. 
Тарихлеге кёре уа COVID-19 
бла инсанларыбыз асламын-
да Москвадан бла Санкт-
Петербургдан къайтхан жуу-
укъларындан жукъгъандыла. 

Бюгюнлюкде битеу дунияда 
вирус 3,6 миллиондан аслам 
адамда барды. Джонс Хоп-
кинс атлы университет белги-
ли этген шартлагъа кёре, аны 
ауурлугъун кётюралмай, 257 
минг адам ауушханды. 

Россейде ахыр шартлагъа 
кёре, бир кюннге   ауруу 10 
минг адамда ачыкъланнган-
ды, саусузла къыралны битеу 
субъектлеринде да бардыла. 
Алай бла бюгюнлюкде  вирус 
155 370 адамда барды, ала-
дан 19,8 минги, аны хорлап, 
сау болгъандыла. 

Шимал Кавказны юсюнден 
айтханда, ауругъанланы саны 
10 мингнге жете барады (9516 
адам). Эки мингден аслам 
адам сау болгъандыла, 24 
минг инсан а карантинде 
турадыла. Бу жангы вирус 
жугъуп, 115 саусуз ауушханды. 

Вирус  тамата тёлюге, бир 
тюрлю ауруудан къыйнал-
гъанлагъа бютюнда къоркъу-
улу болгъанын белгилерчады. 
Аны себепли хар бирибиз да 
жууаплы болуп, аны жайы-
лыуун тохтатыуда кесибизни 
юлюшюбюзню къошаргъа, 
гигиенаны жорукъларын, про-
филактиканы мадарларын 
толтурургъа  борчлубуз.

ТИКАЛАНЫ Фатима 
хазырлагъанды. 

Къабарты-Малкъар Республикада коронавирус жукъгъан 
ауруудан сакъланыуну  мадарларын этиу эмда аны 

жайылмазына сакъ болуу жаны бла оператив штабны къауумуна 
тюрлениуле кийириуню юсюнден

Къабарты-Малкъар Республиканы Башчысыны 
Б У Й Р У ГЪ У

          Къабарты-Малкъар Республиканы Башчысы                                  К. КОКОВ
          Нальчик шахар, 2020 жылны 1 майы, №48-РГ

Республикада сабанлада 
урлукъ себиу иш тыйгъычсыз 
барады, деп билдиргенди-
ле КъМР-ни Эл мюлк мини-
стерствосундан. Ведомствода 
айтханларыча, бюгюнлюкге 
жазлыкъ битимлени урлугъу 
133 минг гектарда себилгенди. 
Ол а планны алтмыш процен-
тиди. Тири  къармашып, бу 
ишни заманындан кеч къал-

май тамамларгъа кереклисин 
министр да белгилегенди.

Районлада эл мюлк управ-
ленияланы билдириулерине 
кёре, урлукъ салынып бошал-
гъандан сора кюзлюклени за-
ранлы къурт-къумурсхаладан 
бла хансладан сакълагъан 
дарманла себиуню, жерни се-
миртгичле бла байыкъланды-
рыуну къайгъысы да этиледи.

Къабарты-Малкъарны Баш-
чысы Казбек Коковну буй-
ругъу бла жангы коронавирус 
инфекциядан ауругъанлагъа  
бакъгъан  саулукъ сакълау 
учрежденияланы  медици-
на  ишчилери  жашарча эм 
солурча «Грушевая роща»  
санаторийни корпусларын-
дан биринде энтта да 150 
къошакъ жер бёлюннгенди. 
Быллай оноу COVID-19 ауруу 
жукъгъанланы саны ёсгени 
ючюн медицина бригадала да 
кёбейирге керек болгъанлары 
ючюн чыгъарылгъанды.

- COVID-19 инфекция жукъ-
гъанланы багъып ал сатыр-
да сюелген медиклерибизге 

бусагъатда тынч тюйюлдю. 
Алагъа жетген ауурлукъ ул-
луду. Аланы ишлерин иги-
лендирир ючюн бу къауумну 
тийишли солууун жалчытыу 
бек магъаналыды, - дегенди 
Казбек Коков. Ол республика-
ны врачларына эм башха ме-
дицина ишчилерине  кеслерин 
аямагъанлай кюрешгенлери, 
тёзюмлюлюклери, профес-
сионаллыкълары ючюн ыра-
зылыгъын билдиргенди.

Медицина ишчилени  бирин-
чи Федерация Советде КъМР-
ден келечи Арсен Каноковну 
башламчылыгъы бла «Син-
дика» къонакъ юйде орнат-
хандыла. Регионну таматасы 

билеклиги ючюн сенаторгъа 
ыспас этгенди.

Республиканы оноучусу Ин-
стаграм социал сетьде энчи 
страницасында байрам кюн-
леде юйден чыкъмагъанлай, 
заманны юйюр бла оздурур-
гъа чакъыргъанды. «Тенгле-
ригиз, жууукъларыгъыз бла  
тюбешиулени къурамазгъа 
кюрешигиз. Барыгъызгъа да 
саулукъ! Кесигизни сакълагъ-
ыз!» - деп чертгенди Казбек 
Коков.

КъМР-ни Башчысыны бла 
Правительствосуну 

пресс-службасы.

Байрамла къаллай эсепле келтирлик болурла?

КъМР-ни Саулукъ сакълау министерствосу 11 
500  FFP-3 фильтрующий противоаэрозольный 
респиратор сатып алгъанды.  Ала федерал 
субсидиягъа алыннгандыла, аны ёлчеми беш 
миллион сом болгъанды. Энчи къоруулаучу 
затла коронавирус  инфекция жукъгъанлагъа 

медицина жаны бла къарагъан госпитальланы 
эм терк болушлукъ тапдыргъан службаланы  
ишчилерине  берилликдиле. Энчи къоруулау 
амаллары болгъан кереклеге  сурам ёсе бар-
гъаны ючюн аланы  къысдырыкъларын жалчытыу 
иш бардырылгъанлай турады.

Эл мюлк

Медикле жашарча эм солурча 
жерле бёлюннгендиле

Мадар

Аслам къап сатып алыннганды

Коронавирус инфекция бла байламлы Къабар-
ты-Малкъар Республиканы 2019 жылгъа респу-
бликалы бюджети  эмда борчлу халда медицина 
страхованияны жер-жерли фондуну бюджети къа-
лай толтурулгъанларына къараллыкъ жыйылыуну 
20 майда узакъдан бардырыргъа белгиленеди. 

Тийишли законопроектлени эмда къошакъ ма-
териалланы Къабарты-Малкъар Республиканы 
Парламентини энчи сайтында табаргъа боллукъ-
ду: www.parlament.kbr.ru.

Законопроектле бла байламлы оюмланы, 

эсгертиулени, ол санда проектге кийирирча 
амалланы да жамауат организацияла, къырал 
эмда муниципал органла Къабарты-Малкъар Ре-
спубликаны Парламентини Бюджет, налогла эмда 
финансла жаны бла комитетине быйыл 15 майгъа 
дери бу электрон адресге жиберирге керекдиле: 
comfinans.parlam@kbr.ru.

Сорлукълары болгъанла бу телефон номерге 
сёлеширге боллукъдула: (8662) 42-64-60 

КъМР-ни Парламентини 
пресс-службасы.

РФ-ни Правительствосуну Председа-
телини орунбасары Марат Хуснуллин 
Россей Федерацияда Регионланы 
айнытыу жаны бла правительстволу 
комиссияны президиумуну селектор 
кенгешин бардыргъанды. Аны ишине 
КъМР-ни Башчысы Казбек Коков бла 
«Кавказ» жол управленияны таматасы 
Руслан Лечхаджиев къатышхандыла.

Ушакъны кезиуюнде къурулушда, 
жашау журт-коммунал мюлкде хал 
сюзюлгенди,  белгиленнген ишле, ол 
санда жукъгъан ауруу жайылгъаны бла 

байламлы тохтатылгъан жумушла эмда 
жол мюлкню регион программалары 
къалай толтурулгъанларына къарал-
гъанды. Къыйын кезиуде къурулушчула 
ишлерин тохтатмаз ючюн  къолдан 
келген амалла этилгенлерини юсюнден 
айтылгъанды. Алайсыз да жарарыкъ 
тюйюл эди – къурулуш экономиканы 
алгъа элтген бёлюмледен бириди. Ре-
гионланы асламысы ол оноугъа ыразы 
болгъандыла.

Къабарты-Малкъарда  миллет про-
ектледе белгиленнген объектлени 

къурулушлары битеу санитар-эпиде-
миология мардаланы эсге алыу бла 
бардырыладыла. Ол санда жолла 
ишлеуню 2020 жылгъа белгиленнген 
ёлчеми толтурулады. Алайды да, «Къор-
къуусуз эмда тынгылы автомобиль 
жолла» деген миллет проектни регион 
кесегине кёре, республикада быйыл 95 
объектде къурулуш эмда жангыртыу 
ишле бардырыргъа, тынгылы ремонт 
этерге, къоркъуусузлукъ жаны бла да 
къошакъ мадарла этерге белгиленеди.  
30 апрельге 94 объектге кёре келишим-

ле къабыл кёрюлгендиле.
Тап шахар болумну къурауну програм-

масына тийишлиликде да 117 арбазны, 
39 элде бла шахарда жамауат жыйылы-
учу жерледен 34-сюн тапландырыргъа 
план барды. Алагъа кёре конкурсла къу-
раладыла эмда келишимле этиледиле. 

Быйыл декабрьге дери битеу белги-
леннген ишлени бошаргъа эмда объ-
ектлени хайырланыргъа берирге деп 
аллай борч салыннганды.

КъМР-ни Башчысыны бла Прави-
тельствосуну пресс-службасы.  

Тюнене Къабарты-Малкъарны Баш-
чысы Казбек Коков, республикада эл 
мюлк ишлеге жоралап, видеоконферен-
ция халда кенгеш бардыргъанды. Анга 
КъМР-ни Правительствосуну, тийишли 
министерствону таматалары, муници-
пал районланы бла шахар округланы 
администрацияларыны башчылары да 
къатышхандыла.

Кенгешде баш доклад бла КъМР-ни 
эл мюлк министри  Хасан Сижажев 
сёлешгенди. Ол жаз башы эртте келгени 
себепли сабан ишле да алгъаракъладан 
башланнганларын эмда тийишлиси-
ча баргъанларын айырып айтханды.
Министр билдиргенича, бюгюнлюкде 
сабан ишле былтырдан эсе тири ётеди-
ле. Битеу да 209 минг гектаргъа урлукъ 
себилгенди, ол а планда белгиленнген 
кёрюмдюлени 90 процентин тутады. 
Быйыл битеу да 282 минг гектарда 
тирлик ёсдюрюллюкдю. Кёпжыллыкъ 

битимле да 1200 гектарда себилген-
диле. Ол а пландан эсе 4,3 процентге 
асламды. Аны бла бирге агрохимия 
мадарла да этилгендиле: семиртгичле 
салыннгандыла, дарман къуюлгъанды, 
буздан къорууланыу ишле да барды-
рылгъандыла.

Министр урлукъ, эл мюлк техника, 
минерал семиртгичле, отлукъ-жау затла 
бла да республика кереклиси чакълы 
бир жалчытылыннганын да айтханды. 
Жангы коронавирус жайылгъаны бла 
байламлы АПК-ны предприятияларын-
да санитар-эпидемиология мардала 
сакъланнганларын, къоркъуусузлукъну 
къаты мадарлары этилгенлерин черт-
генди. Жаз башы-сабан ишлени асла-
мысын майны ортасында бошаргъа 
белгиленнгенин да билдиргенди. 

Докладчы къыралны жанындан эти-
линнген финанс болушлукъ регионну 
аграрчыларына бек иги тутхучлулукъ 

болгъанын да айырып айтханды. КъМР-
ни Эл мюлк министерствосуну шартла-
рына кёре, быйыл АПК-гъа эмда эллени 
айнытыугъа деп бёлюннген ахча 13 
процентге кёбейгенди эмда битеу да 2,3 
миллиард сомгъа жетгенди.  Ол ахчагъа 
дагъыда инженер инфраструктураны 
айнытыргъа, эл тийрелеге жангы сыфат 
берирге, кредитлени процентлерин 
къайтарыргъа, кёпжыллыкъ битимле ёс-
дюрюрге, эллилени жашау къолайлыкъ-
ларын игилендирирге белгиленеди. 

Гитче мюлклеге болушур муратда 
ишлерин энди башлагъан фермер-
леге, юйюр фермалагъа, хайырла-
ныучу кооперативлеге эмда элледе 
кооперацияны айнытыугъа грантла бла 
субсидияла къоллу болур ючюн керек 
болгъан документле алына турадыла. 
Майны ахырында уа малчылыкъ бла 
кюрешгенледен да документле алыу 
башланырыкъды. 

   КъМР-ни Башчысы ахча болушлукъ-
гъа тийишли болгъанлагъа аны созмай 
бериуню магъанасы уллу болгъанын 
эсгертгенди.

Кенгешде республикада жашагъан-
ланы къолайсыз къауумуна болушуу 
къалай къуралгъанына энчи халда 
къаралгъанды. Бюгюнлюкде КъМР-ни 
Урунуу эмда социал къоруулау мини-
стерствосуну службалары, муниципали-
тетле эмда дин ахлула бла бирге, пред-
принимательлени да болушлукълары 
бла, «Волонтёры-медики» битеуроссей 
жамауат къымылдауну, ОНФ-ни да ре-
гион бёлюмлерини къатышыулары бла  
60 мингнге жууукъ аш-азыкъ хуржунла 
къурагъандыла эмда къолайсыз юй-
юрлеге, кеслери къалгъан къартлагъа, 
саусуз инсанлагъа юлешгендиле. 

    Республиканы оноучусу ол жандау-
урлукъ ишге къатышханланы барысына 
да жюрек ыразылыгъын билдиргенди. 

«Россейни Ёлюмсюз полку» жамауат къымыл-
дауну КъМР-де регион бёлюмю республиканы 
жамауатын  патриот акциягъа онлайн амал бла 
къатышыргъа чакъырады.

Проектни мураты - Уллу Ата журт урушну 
кезиуюнде жигитлик этгенлени эмда тылда жи-
гер уруннганланы атлары унутулмазча этиудю, 

алагъа сый-намыс бериудю.
«Ёлюмсюз полк - онлайн» акциягъа был-

лай майданлада къатышыргъа онг барды: 
https://2020.polkrf.ru/ , https://ok.ru/
app/immortal-regiment, https://vk.com/
polk_app, https://sber9may.ru/

Къабарты-Малкъарны Башчысы Каз-
бек Коков  район администрацияланы 
эм шахар округланы таматалары бла 
видеоконференция халда «муниципал 
сагъат» бардыргъанды. Аны ишине 
КъМР-ни Правительствосуну Председа-
тели Мусукланы Алий къошулгъанды. 
Коронавирус инфекция жайылгъан 
болумлада социал-экономика тохташы-
улукъ, къолайсыз юйюрлеге болушлукъ 
тапдырыу соруула сюзюлгендиле.

Отузунчу апрельге Къабарты-Мал-
къарда COVID-19  инфекция 456 адам-
гъа жукъгъаны белгиленнгенди. Жукъ-
гъанланы асламысы Нальчик шахар 
округдандыла (153 адам) эм Чегем 
райондандыла (87 адам). Алай вирус 
инфекцияны жайылыуу  КъМР-ни битеу 
шахар округларында бла муниципал 
районларында эсленеди.  Аурууну 
алгъадан билирча тестлени ётгенлени 
саны кюннге 700-800 адамгъа дери 

жетдирилгенди. Инфекция билинсе, са-
усузну, заманны оздурмагъанлай, ком-
пьютер томографиягъа жибередиле. 

Социал службала къолайсыз юйюр-

лени продукт жыйымдыкъла бла жал-
чытыу ишни бардыргъанлай турадыла. 
Андан сора да, КъМР-ни Правитель-
ствосуну буйругъу бла  къолайсыз граж-

данлагъа къошакъ болушлукъ этерча 
республикалы бюджетден  муниципал 
районлагъа бла шахар округлагъа 18 
миллион сомдан артыкъ ёлчемде до-
тацияла бёлюннгендиле.

Кенгешде дагъыда миллет проектле-
ни бардырыу жаны бла ишлеге къарал-
гъанды. КъМР-ни Башчысы  муниципал 
контрактлагъа къол салыу эм планнга 
тюшген ишлени заманында толтуруу 
жумушланы тирилтирге тийишлисин 
белгилегенди. Регион бюджетден 49 
миллиондан артыкъ сом бёлюннген суу 
бла жалчытыу эм суу кетиу ыз объектле-
ни  проект-смета документацитяларын 
жарашдырыугъа энчи эс бурургъа 
керекди. 

Видеоконференцияны чегинде КъМР-
де жылыу бла жалчытыу кезиуню быйыл 
тамамланнганына эм жангы кезиуге 
хазырланыугъа энчи къаралгъанды.   

Тюнене Россейни Президенти Влади-
мир Путин коронавирус бла болумгъа 
жораланнган кезиулю кенгешни виде-
оконференция халда бардыргъанды. 
Анга КъМР-ни Башчысы Казбек Коков 
да къатышханды. 

Кенгеш эки кесекден къуралгъанды. 
Биринчисинде коронавирус жайылгъан 
болумлада инсанлагъа бла экономи-
кагъа болушуу бла байламлы мартда 
бла апрельде этилген оноула къалай 
толтурулгъанларына къаралгъанды. 
Экинчиси уа чек салыудан чыгъыу  
амалла бла байламлыды. Владимир 
Путин битеу оноула инсанларыбыз, гитче 
эмда орталыкъ бизнес тюбеген чырмау-
лагъа, тыйгъычлагъа кёре этилгенлерин 
эсгертгенди. 

«Битеу мадарланы арасында сабий-
лери болгъан юйюрлеге, медицина 
учреждениялада бла терк болушлукъ 
берген службалада ишлегенлеге тю-
зюнлей ахча тёлеуню, ишчи жерлерин, 
уруннганларын сакълагъан предпри-
ятиялагъа къырал субсидияла эмда иш 
хакъгъа льготалы кредитле бериуню, 
налог, кредит, аренда тёлеулени арт 
болжалгъа салыуну эм магъаналыгъа 
санайма»,-дегенди Президент.  

Ол миллет экономиканы баш бёлюм-
лерине – автопромгъа, къурулушха, 
банклагъа эмда отлукъ-энергетика 
комплексге, ОПК-гъа, ракет-космос 
бёлюмге болушууну къошакъ мадар-
лары этилгенлерин да эсге салгъанды.    
Этилген оноула бла белгиленнген 
мадарла къалай толтурулгъанларын 
эшитирге сюйгенин да айтханды.

Чек салыу низамны аз-аздан жуму-
шата барыуну  юсюнден айта, къырал 

башчы  РФ-ни Правительствосу, Ро-
спотребнадзор бла Къырал Советни 
ишчи къаууму  бу болумдан чыгъыуну 
амалларын жарашдыргъанларын 
билдиргенди. Алай ашыкъмазгъа, 
чеклени кетериуге уллу сакълыкъ 
эмда жууаплылыкъ бла къараргъа 
чакъыргъанды. «Субъектледе хал баш-
ха-башха болгъанын кёрюп турабыз. 
Айтханымча, бир-бир жерледе къаты 
профилактика мадарланы сакъларгъа, 

аны къой, алагъа къошаргъа окъуна 
керекди, бир-бирлеринде уа аз-аздан 
жумушата барыуну белгилерге да 
боллукъду»,-дегенди Путин. 

Алай ол ишни алимлени бла специ-
алистлени оюмларына таянып эмда 
андан не чыгъаргъа боллугъун тергеп 
алай бардырыргъа кереклисин да 
эсгертгенди Россейни Президенти. 
«Бу ишде ашыгъыргъа арталлыда 
жарамайды. Сансызлыкъ, оюмсузлукъ 
бизни артха атаргъа боллукъду. Гитче 
жангылычны окъуна багъасы – адам-
ларыбызны къоркъуусузлукъларыды, 
жашауларыды, саулукъларыды. Аны 
себепли хар этилген оноу ючюн прави-
тельствону къауумундан, регионлада 
коллегаларыбыздан да жууаплылыкъ 
къаты сураллыкъды»,-деп къошханды 
Путин.

РФ-ни Президенти регионланы баш-
чыларын коронавирус бла байламлы 
салыннган чеклени кетерирге ашыкъ-
мазгъа чакъыргъанды. Аны бла бирге 
уа самоизоляциядан аз-аздан чыгъы-
уну планларын да хазырларгъа керек 
болгъанларын эсгертгенди.   

 
ТЕКУЛАНЫ Хауа.

КЕНГЕШЛЕ

Владимир Путин низамлыкъны 
жумушатыргъа ашыкъмазгъа чакъыргъанды

КъМР-ни Башчысы ахча болушлукъну созмай 
бериуню магъанасы уллу болгъанын эсгертгенди

Ал жанында - социал-экономика тохташыулукъ, 
къолайсыз юйюрлеге  себеплик этиу

Жылны ахырына битеу белгиленнген ишлени бошаргъа 
эмда объектлени хайырланыргъа берирге

Акция

«Ёлюмсюз полк» – онлайн халда

Билдириу

Уллу Хорламны 

75-жыллыгъына

Уллу Ата журт урушха 
Мусукаланы Батокъа-

ны беш жашы кетгендиле. 
Таматалары Мустафа 1900 

жылда туугъанды. Ол малчы 
болгъанды. Анга бу хапар 
Хаймаша жайлыкъларында 
жетгенди. Ол 115-чи атлы 
дивизияны къурамына тюш-
генди. Кеси да душман бла 
къаты кюрешде 1942 жылда 
26 июльда Матыновка тий-
релеринде жоюлгъанды. 
Сауут, аскер жаны бла да 
къарыулу фашистле уруш 
эте билмеген, анга алыкъа 
юйренмеген адамланы 
къыргъан ачыулу сермешде 
дивизияны ючден экиси жо-
юлгъанды. 

Анда болгъанладан бири-
ни айтханына кёре, аллары-
на танкла чыкъгъанда, бизни 
аскерчиле бек апчыгъанды-
ла: бизде ким къайда болса 
мажаргъан эски ушкокла, 
патеген шешала, 76-мм эски 
топла, аланы да ат арба-
ла тартып. Душманны уа 
мотоцикллери, танклары, 
автоматлары, башларында 
темир бёрклери…

Алай не бек айтып турса-
ла да, Мустафаны ата-

анасына, юй адамы Жолай-
ланы Жумакуну къызы Зу-
лейханы, жашы Мухамматны 
(Домаш), къызы Фатиматны 
жапсарыр сёзле табыллыкъ-
мыдыла? Ол иш кёллю керти 
таулу киши, сабийлерине 
акъыл юйретирик ата, аны 
кибикле да алай ажымлы 
жоюлгъанлары жарсыулуду.

Ибрагим 1913 жылда ту-
угъанды. Ленин атлы окъуу 

городокда (ЛУГ) билим алып, 
Элбрус районну комсомо-
луну таматасы болуп иш-
легенди. 1935 жылда атлы 
аскер училищени тасхачыла 
хазырлагъан бёлюмюнде 
окъугъанды. Аскер къуллугъ-
ун А. Пархоменко атлы 24-чю 
атлы дивизияны 31-чи атлы 
полкунда къылыч (сабель-
ный) взводну командири 
болуп башлагъанды. 

Къазауатха уа биринчи 
кере Львов тийресин-

де киргенди. Анда этген 
жигитлиги ючюн коммунист 
партиягъа алгъандыла. Ан-
дан арысында Днепрде, Н. 
Гоголь адабият тарыхына 
кийирген Диканьканы тий-
релеринде, 3-чю тасхачыла 
эскадронунда сермешгенди. 

Жигитлик этген заманы ар-
хив къагъытлада беш кере 
эсгертиледи. Ол ётгюрлюгю 
ючюн Къызыл Жулдузну ор-
дени, башха майдалла бла 
да саугъалагъандыла. 

Мусука улу Украинада, 
Белоруссияда да уруш эт-
генди, Киевни, Харьковну, 
Купянскны къоруулагъанды. 
Жаралы болуп, багъылып 
чыкъгъанда, 1941 жылда 
аны Запад фронтха 344-
чю стрелковый дивизияны 
910-чу полкуна ийгендиле. 
Ол анда полкну штабыны 
таматасыны тасхачыла жаны 
бла орунбасары болгъанды. 
Тасхагъа кеси да баргъанды.

1943 жылда Ворошилов-
град тийресинде 

Ибрагим келтирген «тилден» 
керекли жангылыкъланы 
билгенлери ючюн аны Къы-
зыл Байракъны ордени бла 
саугъалагъандыла. Малкъар 
халкъны кёчюргенде, бизни 
миллетден кёплени гитче, 
уллу аскер къуллукъладан 
кетерселе да, анга киши 
тиймегенди.

Уруш бошалгъанда да ол 
Одессаны аскер округунда 
къуллукъ этгенди. 1946 жыл-
да уа, урушда алгъан ауур 
жаралары тынчайтмай, кеси 
ыразылыгъы бла отстав-
кагъа кетгенди. Сюргюнде, 
андан къайтып мында да 
орта къуллукълада ишлеп 
тургъанды. Аны жашы Алек-
сандр, тарых илмуланы док-
тору, миллетибиз сюйген 
адамды. Къызы Тамара 
КъМКЪУ-да ингилиз тилден 
окъутуп тургъанды, Фатима 
уа, тарых илмуланы кан-
дидаты, Москвада аскер 
училищеледен биринде иш-
легенди.

Мажит 1915 жылда ту-
угъанды. Ол да Ленин 

атлы окъуу шахарчыкъда 
окъугъанды. Уллу Ата журт 
уруш аллы жыллада мили-

цияда ишлегенди. Къазауат 
башланнганлай а, кеси ти-
леп, фронтха кетгенди. Эки 
жылгъа жууукъ уруш этгенди 
ол. Андан жаралы болуп 
къайтханды. Аягъы юсюне 
болгъанлай а, аны артха 
жибермей, эски ишине тох-
татхандыла. Халкъыбыз бла 
бирге сюргюн сынагъанды. 
Андан артхасына анда, мын-
да да малчылыкъда ишлеп 
тургъанды. 

Ол адамны огъурлулугъу 
неде да билиннгенди. Узакъ-
да-жууукъда ауушханла-
рыбыз да аны арбазындан 
чыкъгъандыла. Алагъа анда 
дууа окъулгъанды, садакъа 
этилгенди. Этген жигитли-
клери ючюн а Мажит кёп 
кере саугъаланнганды.

Юсюп 1916 жылда ту-
угъанды. Уруш аллы 

жыллада педагогика ин-
ститутну бошап, Лашкута 
элде башланнган школну 
директору болуп ишлегенди. 
Ол къазауат башланнганлай 
кетгенди фронтха. Ростов 
тийрелеринде аскер бёлюм-

леден бирине тюшгенди. 
1942 жылда 19 сентябрьде 
анга «За отвагу» деген май-
дал берилген архив къагъ-
ытлада ол Закавказ фронтну 
68-чи тенгиз стрелковый 
бригадасында уллу калиб-
рли пулемётну наводчиги 
болгъанды. 

К ъ ы з ы у  с е р м е ш л е -
де Юсюп бир ненча кере 
жаралы болгъанды. Сау 
болгъанда уа аны Калинин 
фронтха 11-чи атлы корпусха 
жибергендиле. Ол аскер бё-
люм душманны Москвагъа 
иймезге кюрешгенлени ара-

сында болгъанды. Аны бир-
гесине болгъан аскер шуёху 
Николай Иванович Мелеш-
ко Юсюпню къарындашы 
Ибрагимге ийген къагъы-
тында былай жазгъанды: 
«Вязьма тийресинде уллу 
къазауатла баргъандыла. 
Юсюпню взводу эки кере да 
алгъа итинип, артха ыхты-
рылгъанды. Душманны бир 
пулемёту, баш кётюртмей, 
кёплени жерге жагъып тур-
гъанда, взводну командири, 
не да этип, артындан барып, 
аны тохтатыргъа керекди 
деп, эки солдатха буйрукъ 
бергенди. Алай ала ол затны 
болдуралмай жоюлгъанды-
ла. Ол заманда Юсюпню 
бла нёгерин жибергендиле 
ары. Ала буйрукъну толтур-
гъандыла, алай кеслери 
да жоюлгъандыла», – деп 
жазгъанды.  

Хызыр 1921 жылда ту-
угъанды. Ол уруш баш-

ланнгынчы кетгенди аскерге 
– 1941 жылны июнь айында. 
Алгъа 91-чи дивизияда Ро-
стов тийрелеринде уруш 

этгенди. Жаралы болгъанда, 
багъып, къысха кичи офицер 
курслагъа ийгендиле да, 
фронтха жангыдан кетгенди. 

Гвардияны кичи лейте-
танты 1-чи танк армияны 
64-чю энчи гвардиялы танк 
бригадасыны 3-чю танк бата-
льонунда танкны командири 
болгъанды. Этген жигитлиги 
ючюн Ата журт урушну экин-
чи даражалы ордени бла 
саугъаланнганды. Хызыр 
Сталинград тийрелеринде 
баргъан къыйын сермешле-
ни биринде 1942 жылны де-
кабрь айында жоюлгъанды. 

Мусукаланы бу жашла-
рын айтханда, ала бла 

экиге айланнган Алийни да 
сагъыныргъа керек болур. 
Ол революционер Ахматны 
жашыды. 1914 жылда туугъ-
анды. Ленин атлы окъуу горо-

докда окъугъанды. Кеси за-
маныны бек белгили адамы 
болгъанды – малкъар тилде 
чыкъгъан газетде ишлеп 
тургъанды. Биринчи спорт-
чуладан эди. Къумукъланы 
Салих, белгили жамауат 
къуллукъчу, Къабарты-Мал-
къар обкомну пропаганда 
эм агитация бёлюмюню 
таматасы аны анасыны къа-
рындашы эди. 1938 жылны 
декабринде аны тутаргъа 
келгенлеринде, аланы керох 
атып къоркъутханды Алий. 
Ол заманда Салих, аны сау 
къоймазлыкъларын ангы-
лап, алайдан къачыргъанды 
деучюдюле, кесин а тутуп, 
сегиз жылгъа сибирлик эт-
гендиле.  

Артда Алийни ызы Узакъ 
Востокда табылгъанды. Аны 
алгъа Владивостокда бирин-
чи жаяу аскер училищеде 
окъутхандыла. 1942 жылда 
аны бошагъандан сора уа 
Алийни, къагъытларында 
кеси жазгъанына кёре, 635-
чи жаяу аскер полкга жи-
бередиле. Анда взводну 
командирине саладыла. Ол 
Украинада уруш этгенди. 
Аны саугъагъа кёргюзтген 
махтау къагъытланы би-
ринде Мусукаланы Ахмат-
ны жашы Алий, лейтенант, 
тамата адьютант, оюмлау, 
болумну ангылау жаны бла 
иги хазырланнганы, тюз оноу 
эте билгени, жигер болгъа-
ны, душман бла тюбегенде 
ётгюрлюгю бла къалгъан-
лагъа юлгю кёргюзтгени, 
сермешни тап къурай билге-
ни, сермешден аз къоранчла 
бла чыгъыучусу айтылады. 
Аны бла бирге Десна эм 
Днепр сууладан ёте туруп, 
адамларын да, транспортну 
да толу ётдюргени белги-
ленеди. Анга Къызыл Жул-
дузну ордени да аны ючюн 
берилгенди.

Андан къагъыт келмей 
тохтагъанда, 1944 жыл-

ны аллында экиге айланнган 
къарындашы Кациланы Ха-
буну излеп жазгъанды. Анга 
Алийни биргесине болгъан 
офицер Жданов жууап къай-
таргъанды. Ол жазгъаннга 
кёре, Днепрни тийресинде 
уллу сермешле баргъанда, 
бир амалсыз сагъатда бата-
льонну штабыны начальниги 
тамата лейтенант Мусука 
улу кеси тилеп киргенди 
къазауатха. Ол бир къауум 
аскерчи нёгери бла Днепр 
сууну жагъасы бла ёрге жа-
шыртын барып, душман 
сакъламагъан жанындан от 
ачханды. Немислиле битеу 
кючлерин ары бургъанда, 
бизни бирси аскерчилерибиз 
фашистлени экинчи жанла-
рындан чабыууллукъ этген-
диле. Алайда бизни аскерле 
Днепрни иги кесегин азат-
лагъандыла. Ол кюн Алий 
башындан, сол инбашындан 
да ауур жаралы болгъанды.

«Биз, ол сермешден сау 
чыкъгъанла, сейир этген зат 
а буду: ма алай да болуп тур-
гъанлай, медсанбатха кеси 
бир тюрлю болушлукъсуз 
баргъанды Мусука улу. Биз-
ни жаш тенгибизни чынтты 
кишилигине ол зат окъуна 
шагъатлыкъ этеди. Андан 
сора кёп жашамагъанды. 
Ол жигит аскерчи, оюмлу 
командир эди…» – деп жаз-
гъанды ол. 

Хау, Алий 1943 жылда 
12 октябрьде жаралы бол-
гъанды. Дуниясын а сегиз 
кюнден госпитальда алыш-
ханды. Ол Курск областьда 
Шигри шахарда жатады.

МУСУКАЛАНЫ Сакинат.

Яникойда  Совет Союзну 
Жигити, Балтиканы тен-
гиз авиациясыны лётчиги  
Байсолтанланы Алимни 
юйюн жангыртып бошай 
турадыла, деп билдири-
леди Чегем районну ад-
министрациясыны пресс-
службасындан. 

Аны эки уллу отоуунда 
айтхылы  жерлешибизни  
кийимлеринден бла башха  
аберилеринден кёрмюч 
къураллыкъды. Мында аны 
кителин, авиашлемин, са-
угъаларын, парашютун, 
фронтдан суратларын, 
письмоларын кёрюрге эм 

жашау жолу бла толуракъ 
шагъырейленирге  онг 
боллукъду.  Арбазында 

Алимни   РСФСР-ни сыйлы 
художниги Крымшамхал-
ланы Хамзат ишлеген таш 

сураты салынырыкъды.  
Эсге сала айтсакъ, лёт-

чик-истребитель, гварди-
ялы  капитан Байсолтан-
ланы Алим, аскер борчун 
толтура, самолётун кёкге 
300 кере  чыгъаргъанды. 
Къазауатда жетишимлери 
ючюн  саулай  Шимал Кав-
казда Совет Союзну Жи-
гити деген  атха  биринчи 
тийишли кёргюзтюлгенди. 
Жарсыугъа,  1943 жыл-
да  Фин богъазда Сескар 
айрыкамда душман бла  
къазауатларыны биринде  
ёлгенди.   

«Къоркъуусуз эм каче-
стволу автомобиль жолла»  
миллет проектни чекле-
ринде  "Хорламны орамла-
ры» деген башламчылыкъ 
этилгенди. Аны магъанасы 
– орамланы, майданланы 
мардалагъа келиширча 
этергеди эм Хорламны 
келтирирге  къошумчу-
лукъ этген шахарла бла 
шагъырейлендириргеди.  
Аны бла байламлы  бый-
ыл  Нальчикде да  Мусов 
орамны Калининден 1-чи 
номерли юйге  эм Кану-
коев орамны Ленин эм 
Шогенцуков проспектлеге  
дери кесеклерине тынгы-
лы ремонт этилликди.  

Былтыр Александровка 
микрорайонда скверни 
жангыртхан эдиле. 2-чи 
Тамань атлы аскер, 2-чи  

Надречный орамлагъа, 
Нартан орамны  Калинин-
ден, 2-чи Надречныйге 
дери кесегине да ремонт 
этилгенди.   Республиканы 
Башчысыны башламчы-
лыгъы бла быйыл «Жол 
сеть» регион програм-
магъа кёре эмда  «Къор-
къуусуз эм качестволу 
автомобиль жолла» мил-
лет  проектни чеклеринде 
Мусов орамны  Калининн-
ге къошулгъан жеринден 
башлап  жангыртыргъа, 
аны бла  микрорайоннга 
элтген жолланы толусун-
лай бошаргъа белгиле-
неди.    

Кёп болмай тийишли иш-
лени башларгъа «Лидер» 
подряд организация бла 
келишим этилгенди.  Анга 
кёре, жолчула  бордюрла-

ны алышырыкъдыла, жаяу 
жюрюгенлеге жолчукъла 
ишлерикдиле, жангыдан  
асфальт жаярыкъдыла, 
чыракълары бла чыпынла 
орнатырыкъдыла эм бел-
гиле да саллыкъдыла.  

Битеу ишлени да   быйыл 

биринчи сентябрьге - Къа-
барты-Малкъарны къырал-
лыгъыны кюнюне  - бошар 
мурат барды.   

МАГОМЕТЛАНЫ 
Сулейман. 

Къабарты-Малкъарны Правитель-
ствосуну Председателини биринчи 
орунбасары Сергей Говоров, корона-
вирус бла байламлы къыйын кезиуде 
малчылыкъ бёлюмню эм жарашды-
рыучу предприятияланы  ишлерине  
жораланнган кенгешге къатышханды. 
Аны видеоконференция халда РФ-ни 
Эл мюлк министерствосуну Мал-
чылыкъ эм къумалы иш жаны бла 
департаментини таматасы  Дмитрий 
Бутусов бардыргъанды. 

Сергей Говоров коронавирус  инфек-
ция жайылмазына эл мюлк  предпри-
ятиялада аслам эс бурулгъанын  черт-
генди. Профилактиканы чеклеринде  
ишчиле пропускла бла киргенлерин, 
предприятияны ичинде азыракъ 
айланырча  чекле салыннганларын, 
ашханагъа гитче къауумла бла бар-
гъанларын  билдиргенди. 

 - Предприятияда   саусуз тинтил-
се, биринчи этилирге керек болгъан   
атламла ангылатылгъандыла. Аны 
бла бирге  производство  тохтамазча 
резерв ишчиле да белгиленнгендиле, 

- деп къошханды министр. 
Видеоконференциягъа КъМР-ни эл 

мюлк министри  Хасан Сижажев,  ре-
спубликаны  баш федерал инспектору  

Тимур Макоев эм агропромышленный  
комплекслени келечилери да къатыш-
хандыла.  

КУРДАНЛАНЫ Сулейман. 

Россельхозбанкда кредит алыргъа 
умут этген адамлагъа ол жумушну 
юйлеринден чыкъмай тамамларгъа 
онг берилликди. Финанс учреждения-
ны бизни республикада бёлюмюнден 

билдиргенлерине кёре, энди кредитге 
заявканы интернет-банкда неда мобил 
приложенияда хазырлап берирге бол-
лукъду. Банк, аны дурус кёрсе, клиентге 
тийишли документле жибереди. Ол ала 

КИШИЛИКЛЕРИ БЛА 
ЭСДЕ КЪАЛГЪАНДЫЛА

9 Майда Россейни битеу 
регионларында эм тыш къы-
раллада «Хорламны Кюню» 
деген халкъла аралы патри-
от акция бардырыллыкъды.  
Адамла белгили жырны 
кеслерини ёз тиллеринде 
айтырыкъдыла. 

Акцияны Лев Лещенко 
башлагъанды. Анга къо-
шулургъа чакъырыула бла  
социальный сетьледе кес-
лерини аккаунтларында 
бирси атлары айтылгъан ар-
тистле, аланы араларында 
Надежда Бабкина, Михаил 
Галустян, Евгений Петросян, 
Александр Коган эм башха-
ла чыкъгъандыла.

Проектге хар сюйген къо-
шулаллыкъды, аны ючюн 
ол «День Победы» жырны 
ёз тилинде айтыргъа тий-

ишлиди. Pobeda-2020.ru 
сайтда  караоке сервиси бла 
Россейни халкъларыны бла 
дуния къыралланы тиллери 
(битеу да бирге 100 тилден 
артыкъ)  бла подстрочни-
клери болгъан интерактив 
панель  ишлейди.  Аны бла 
8 майдан хайырланыргъа 

онг барды.
Хар адам жырны айтып 

видеоролик жаздырыргъа 
да боллукъду, ызы бла аны 
конкурсха жиберирге да. 
Эм иги видеола ара ТВ-
каналлада кёргюзтюллюк-
дюле.

Акциягъа постсоветский 

кенгликде эм тыш къырал-
лада жашагъанла, РФ-ни 
миллет субъектлерини тама-
талары, МКС-ни экипажы, 
Сирияда къуллукъ этген 
аскерчиле, белгили  полити-
кле эм жамауат  къуллукъчу-
ла къатышырыкъдыла.

«Хорламны Кюню баш-
ха-башха тилледе» проект 
«Единая Россия» «Наша 
Победа» партияны къурау 
комитетини кючю бла бар-
дырылады.  Миллетлени 
ишлери жаны бла федерал 
агентство, Россотрудниче-
ство, Роспечать, Россейни 
тарых биригиую, Россейни 
аскер-тарых биригиую, Ве-
теранланы россей союзу, 
«Хорламны волонтёрлары» 
къымылдау акцияны пар-
тнёрларыдыла.

Чегем районда Уллу Хор-
ламны 75-жыллыгъына эс-
гертмелени бла комплек-
слени жангыртып бошай 
турадыла, деп билдириледи 
муниципалитетни пресс-
службасындан. 

Ол санда Чегем шахар-
да  Уллу Ата журт урушну 
мемориалына тынгылы ре-
монт этиле турады.   Бю-
гюнлюкде аны тёгереги бла 
омакъ буруу тартылгъанды, 
къабакъла салыннгандыла. 

Бусагъатда уа ишчиле  май-
данына плитка салып бошай 
турадыла. 

Мында атлары белгисиз  
41 совет аскерчи асырал-
гъанды. Алты мермер таш-
да уа къазауатха къатыш-
хан, жанларын, къанларын 
аямагъан 439 чегемлини 
атлары жазылгъанды. Азат-
лыкъны келтирген жигитле 
ёмюрге бизни эсибизде 
къаллыкъдыла. 

Эсгертмеле тапландырыладыла

Россельхозбанкны Къабарты-Мал-
къарда бёлюмю ипотеканы учуз про-
цент бла берип башлагъанды. Финанс 
учреждениядан билдиргенлерине кёре, 
быллай онг инсанлагъа эмда къурулуш 
бёлюмге себепликге деп къуралгъан 
«Къырал болушлукъ бла ипотека 2020» 
къырал программаны хайырындан 
чыкъгъанды. Алай бла энди жашау журт 
сатып алыргъа ёнкюч ахча 6,3 процентге 
берилликди.

Быллай кредитни 30 жылгъа алыргъа 
боллукъду. Азайтылгъан ставка ол ке-
зиуде тюрленирик тюйюлдю. Биринчи 

тёлеуню ёлчеми уа фатарны багъасыны 
бешден бирине кёре тергелликди. Бу 
программа бла эм аздан юч миллион 
сом берилликди.

- Къурулуш бёлюмге бютюн иги се-
беплик этилликди деп ышанабыз. Ол 
кеси да фатарны учузуракъ багъасы 
бла алыргъа сюйгенлеге хайырлы бол-
лукъду, - дегенди банкны башчысы Олег 
Овсяницкий.

Ипотеканы учуз багъасы бла алыргъа 
сюйгенле заявкаларын  Россельхозбанк-
га быйыл биринчи ноябрьге дери берирге 
керекдиле.

Ипотеканы – учуз багъасы бла

ВИДЕОКОНФЕРЕНЦИЯ 

Аграрчыла тиридиле, низамлыдыла

ПРОЕКТ

Айтхылы жыр – башха-башха тилледе

Ремонт 

Байсолтанланы Алимни юйюн жангыртып бошай турадыла
ИГИЛЕНДИРИУ

ХАЗЫРЛАНЫУ 

«Хорламны орамлары» айбат бет аладыла
Ахча

Кредитни – тынч амал бла

бла шагъырейленнгенден сора  ыра-
зылыгъын смс-пароль бла билдиреди. 
Ахча уа аны счётуна бир кюнню ичинде 
жетерикди.

Быллай амал бла бериллик кредитни 
ёлчеми 30 минг сомдан, ставкасы да 
8,5 процентден башланады, къайтарыр 
болжалы уа 6 - 84 ай бла чекленеди.

Быйыл февраль эмда март бла тен-
глешдиргенде, озгъан айны башында 
Россельхозбанк онлайн халда 1,5 
кереге аслам кредит бергенди. Анда 
айтханларыча, клиентле бу амалны 
жаратадыла, тири хайырланадыла. 
«Заявка бергенлени асламысы иш 
хакъларын банкны карточкасы бла 
алыучу адамладыла. Ала финанс жу-
мушларын, офислеге бара айланмай, 
кёбюсюнде Интернет бла тамамлап 
къоядыла. Бу программа не жаны 
бла да хайырлы болгъанына кёпле 
тюшюннгендиле», - дегенди банкны 
башчысы Олег Овсяницкий.

УЛБАШЛАНЫ Мурат.

Глашланы Исмайылны 
юсюнден биз «Заманны» 
алгъыннгы номерлеринде 
бир ненча кере жазгъан-
быз. Ол Саратовда Ва-
силий Разумовский атлы 
къырал медицина универ-
ситетни алтынчы курсуну 
студентиди.   

Бу вуз къыралда бек 
эрттегиледен бириди. Ол  
1909 жылда Николай пат-
чахны буйругъу бла къу-
ралгъанды. 2014 жылда 
уа «Эксперт РА» агентство 
Саратовну къырал универ-
ситетин СНГ-ны къырал-
ларыны бек иги вузлары-
ны тизмесине къошханды 
эмда анга «Е» классифи-
кация берилгенди. Ол а бу 
окъуу юйню бошагъанланы 
билимлери бийик даража-
да болгъанын кёргюзтеди. 

Исмайыл бу медицина 
университетге кирирге 
школда 9 классда окъугъа-
нында итиннгенди.   «Врач 
ол сейир, ариу, адамлагъа 
ке р е к л и  у с та л ы к ъ д ы , 
алагъа халкъда хурмет, 
сюймеклик да уллуду»,-
дейди  ол.

Ахыр эки жылда уа, окъ-
ууну да бардыра, Исмай-
ыл Саратов областьны 
Н.Иванов атлы сабий ин-
фекция клиника больни-
цасында ишлейди. Алай 
коронавирус жукъгъан 
ауруу жайылгъаны бла 
байламлы бу саулукъ сакъ-
лау учреждение госпиталь-
гъа бурулгъанды. «Бизде 
COVID-19 жукъгъан сабий-
ле, таматала да бардыла. 
Ала бла жууукълукъ, бай-
ламлыкъла жюрютюп, ви-
рус жагъылгъанына ише-
клиле да мында медицина 
тинтиуледен ётедиле»,-
дейди Исмайыл.

Суратха  бир къарагъыз, 
ма быллай  кийимледе ви-
русдан къыйналгъанлагъа 

бакъгъан врачла сау кюн-
ню турадыла. Аланы 6-7 
сагъатны ичинде  ашар-
гъа, суу ичерге, бетлерине 
тиерге окъуна онглары 
жокъду. Жаланда къайт-
хандан сора аланы тешип, 
солургъа, ауузланыргъа 
жарайды ансы. 

Сагъыш бир этигиз, был-
лай бир заманны ичинде 
аягъы юсюнде болуп, сау-
сузлагъа болушургъа врач-
ланы къарыулары къайдан 
барды. Аны бла бирге уа 
ауруудан къыйналгъан-
лагъа, ИВЛ-аппаратлагъа 
къошулгъанланы бакъ-
гъанда кёллери къалай 
кётюреди?

- Бирле вирус жокъду, 
ол жайылгъаны  ётюрюк-
дю, дейдиле. Алай ала 

жангылгъан этедиле. Ол 
барды, COVID-19 адамны 
санларына салгъан заран 
алыкъа шарт тинтилмеген-
ди. Ма аны ючюн а ол бю-
тюнда къоркъуулуду. Бир-
леде ол кесекле тийгенча 
алай билинеди, башхалада 
ёпкелеге ётюп,  аланы 
бузады, ючюнчюледе  уа 
аурууну шартлары ахырда 
жокъдула. Аны ючюн сакъ 
болургъа керекди. Ауруу 
адамдан адамгъа жугъа-
ды. Аны себепли республи-
каны жамауатындан, онг 
болгъанына кёре, юйден 
тышына чыкъмазларын 
тилейме. Вирусну кенг 
жайылыуун жаланда алай 
бла тыяргъа боллукъду, - 
дейди  бизге Исмайыл.

ТИКАЛАНЫ Фатима. 

«Адамлагъа керекли болгъаны 
ючюн сайлагъанма бу усталыкъны»

Шёндюгю осал эпидемиоло-
гиялы кезиуде къыйын жашау 
болумгъа тюшген адамлагъа себе-
пликге деп  ала алгъан кредитлени 
тёлеулерин алты айгъа болжалгъа 
салыргъа эркинлик бериледи. Тий-
ишли законда айтылгъаннга кёре, 
бу амалны быйыл 30  сентябрьден 
кеч къалмай хайырланыргъа онг 
барды, деп билдиргендиле Россей-
ни Банкыны Къабарты-Малкъарда 
бёлюмюнден. Аны къалай этерге 
боллугъуну юсюнден финанс 
учрежденияны башчысыны орун-
басары Балаланы Расул айтханды:

0- Биринчиден, бу болушлукъ-
ну арт айда иш хакълары озгъан 
жылны орта кёрюмдюсюнден отуз 
процентге азайгъан адамла алыр-
гъа боллукъдула. Сёзсюз, анга 
шагъатлыкъ этерге тюшерикди: 
налог службадан справка алыр-
гъа неда урунуу биржада эсепде 
тургъаныны юсюнден къагъыт кёр-
гюзтюрге. Алай бир игиси - кредит 
берген банкга барып неда сёлешип 
къайсы документ излениригин анда 
билсе. 

Экинчиси неге эс бурургъа керек-
ди - ол крёдитни ёлчемиди. Был-
лай каникулгъа 250 минг сомдан 
артыкъ берлиги болмагъан адам 
тийишлиди. Энчи предпринима-
тельлеге аны ёлчеми 300 минг сом 
бла чекленеди. Кредит картала бла 

– 100, автокредитле бла уа – 600 
минг сом бла. Ипотеканы юсюнден 
айтханда, аны мардасы регионнга 
кёре боллукъду. Сёз ючюн, Къа-
барты-Малкъарда ол эки миллион 
сомда тохташдырылгъанды.

Заявленияны жазгъандан сора 

документлени хазырларгъа 90 
кюн бериледи. Мында да бир иги-
си – аны болжалына салмазгъа. 
Нек дегенде артда къагъытлада 
кемчилик табылса, каникулланы 
олсагъат тыйып, кесигизге да тазир 
саллыкъдыла. Аны юсюне дагъыда 

берилмей турулгъан тёлеулени да 
сурарыкъыла. Иш къалай боллугъ-
уну юсюнден РФ-ни Правительство-
суну быйыл 3 апрельде бегиминде 
жик жиги бла айтылады. Аны бла 
Россейни Банкыны интернет-сай-
тында шагъырейленирге боллукъду.

Заявление берирча финанс уч-
реждениягъа телефон бла сёле-
ширге, аны мобильный приложени-
ясын неда сайтында энчи кабинетни 
хайырланыргъа боллукъсуз. Къайсы 
амалны сайласагъыз да башхасы 
жокъду, заявлениягъа беш кюнню 

ичинде къараргъа керекдиле.
Банк аны дурус кёрсе, кредит 

алгъан адам тийишли каникулланы 
кезиуюне битеу тёлеуледен эркин 
болады. Аны бла бирге анга ары 
дери салыннган тазирлени да ол 
кезиуде излерик тюйюлдюле. Фи-
нанс учрежденияны кесине  уа анда 
залогда тургъан мюлкню сатаргъа 
чек салынырыкъды.

Кредит каникул адамгъа тёлеуюн 
артда, кечирек берирча деп къурал-
гъан амалды, аны эсде тутаргъа 
керекди. Аны себепли процентле 
да къошулгъанлай турлукъдула. 
Ипотеканы юсюнден айтханда, 
аланы ёлчеми тюрленирик тюй-
юлдю. Алай абери сатып алыргъа 
берилген кредитлени эмда кредит 
карталадан тешилген ахчаны про-
центлери уа азыракъ боллукъдула. 

Къысхасы – льгота кезиу бошал-
са, тёлеулени заманында берип 
башларгъа тюшерикди. Кани-
кулланы ахырында банк аны бла 
байламлы жангы график жараш-
дырлыкъды.

Ахча бла бир бек къыйналмай 
эсегиз, бу амалны хайырланыргъа 
кереклиси жокъду деп мени оюмум 
алайды. Нек дегенде бир кредитни 
юсю бла каникул жаланда бир кере 
бериледи.    

УЛБАШЛАНЫ Мурат 
хазырлагъанды.

Кредит каникулла кимлеге бериледиле?
АХЧА

Къытай шёндю корона-
вирусну  къалай тохтатды 
былай терк деп соргъанла 
аз тюйюлдюле. Алай  га-
зетледе бир талай жыл 
мындан алгъа бу кючлю 
къырал атипичный пневмо-
нияны жайылыуун къалай 
тыйгъанына жораланн-
ган кёп материал барды. 
Юйде интернети болгъан 
хар инсан да табарыкъды 
ол хапарланы.

2003 жылда 800 адамны 
жашауун юзген бир аслам-
лы ёлет болгъан эди, САРС  
неда атипичная пневмония 
деп. Бир айны ичинде ан-
дан мингле бла саналгъан 
адамла ауругъандыла, ала-
дан хар онунчусу ёлюп кет-
генди. Алай къытайлы врач-
ла аны тунчукъдуралгъан-
дыла. Къытай  ол ёлюмлю 
вирусну къалай хорлагъаны 
бек сейирди бюгюнлюкде 
бола тургъан ишле бла 
тенглешдиргенде.

 Бек алгъа атипичная 
пневмония Гуандун про-
винциядан жайылгъан 
эди. Алгъа властьла аны 
халкъдан букъдурургъа кю-
решгендиле. Адамла кюн 
сайын ёлюп башлагъандан 
сора ачыкъ болгъанды ол 
эндиге дери тюбей тургъан 
гриппледен эсе башха тюр-
люрек болгъаны. Кертиси 
бла да, САРС, тюз бомба 
атылгъанча, терк жайылып 
баргъанды. Ол ауруудан 
ауругъан биреу сутканы 
ичинде аны 70 адамгъа  
жукъдургъанды. Гонконгда 
уа къарындашыны тоюна 
келген биреу а, отельде 
жангыз бир кече къалгъан 
эсе да, аны къонакъларыны 
барысына да жукъдургъан 
эди ол аурууну. 

Аурууну кёрюмдю шарт-
лары къайда да бир кибик 
эдиле - жикле ауруп, темпе-
ратура кётюрюлюп, адамны 
къусарыгъы келгенди, сора  
ыйыкъны ичинде ёлгенди. 
Бир киши да билмегенди 
САРС-дан ауругъаннга къа-
лай багъаргъа кереклисин.             

…Къытайлы правитель-
ство ёлетни тохтатыргъа 
кюрешип, Гуанчжоудан 
рейслени тохтатхан эди, 
нек дегенде  Пекиннге 

дери ючсагъатлыкъ учу-
уда жангыз бир ауругъан 
адам битеу лайнердегилеге 
жукъдургъанды ол аурууну. 
Телеведение бла хар сагъат 
сайын «социальный» ре-
кламаны кёргюзте эдиле 
- аурудугъуз эсе, врачха 
барыгъыз, юйде багъаргъа 
кюрешмегиз деп. Мычымай 
школланы, сабий садланы 
жабадыла. 

Вирус а жайыла баргъан-
ды: адамла аслам жыйы-
лыучу жерлени да - кино-
театрланы, дискотекаланы, 
ресторанланы да жабады-
ла. Гуанчжоуда САРС-дан 
ауругъан жюзле бла санал-
гъан адамла жатхан боль-
ницаны тёгерегин спецназ 
къуршоугъа алады. Охра-
нагъа пулемётла окъуна 
бередиле. Журтну балкон-
ларына окъуна мухурла 
ургъандыла ол кюнледе.

Шарт буйрукъ берилген 
эди - ауругъанланы бла сау 
адамланы тюбешиулерин 
тохтатыргъа деп. Гуанчжо-
улу 45-жыллыкъ къуллукъчу 
Вэй Фаньны, САРС-дан ау-
руйду деп, 2003 жылда мар-
тны жыйырманчысында 
больницагъа жатдыргъан-
дыла. Аны битеу юйюрюн 
да, ишде коллегаларын да 
– 100 адамны карантиннге 
саладыла. Ауругъан бла 
байламлыкъ жюрютген 
докторла барысы да тюз 
космос скафандрлагъа 
ушагъан кийимле кие эди-
ле, хар саусузгъа тюбеген 
сайын аланы ол сейирлик 
кийимлерин обработкала-
дан ётдюрюп. 

Ыйыкъдан сора каран-
тинде тургъанланы ба-
рысын да жибергендиле, 
«энчи эркинлик» болмай 
юйлеригизден чыкъмагъыз 
деп. Жамауат къоркъуусуз-
лукъну службасындан  кюн 
сайын алагъа сёлешип, 
юйлеринде табылмасала, 
излеуню бардырып баш-
лагъандыла. 

Артда аланы бууунлары-
на электрон бууунлукъла 
салып, САРС-дан ауруй 
болурла дегенле къайры 
баргъанларын, къайда бол-
гъанларын билип турурча 
этгендиле. Ол амалны арт-

да Сингапур хайырланып 
тургъанды. Къырал къул-
лукъчуланы температура-
ларын хар кюн сайын юч 
кере ёнчелегендиле. Энчи 
службала аноним телефон 
ызланы да хайырланнган-
дыла - къоншугъуз чюч-
гюрюп башлагъанлы эки 
кюн бола эсе билдиригиз 
деп. Докторла уа, ол азды 
деп, халкъ къоруулаучу 
маскала кийсин деген бор-
чну салгъандыла. Алай а 
этдиралмадыла. Ол себеп-
ден бу ишде болушлукъгъа  
атлары айтылгъан музы-
кантланы, актёрланы чакъ-
ыргъан эдиле. Ала плакат-
ладан, клипледен, маскала 
кийип айланып, вирусдан 
сакълагъандан сора да, 
модагъа келишеди, мода-
лыды деп тургъандыла.

Жыйылыугъа бизнес-
менлени чакъырып, халны 
ангылатхандан сора ала 
маскаланы аслам санда 
чыгъаргъандыла.  Рок-
къауумну символикалары 
бла, кечегиде жарыкълыкъ 
берген фишкалары бла 
окъуна. Ма андан сора жаш 
тёлюге орамлада маскала 
кийип айланыу тёре болуп 
окъуна къалады. Алай бла 
ёлет да кете башлайды.

Бек къаты мадарла эм 
телевидение бла бирге  
Къытай юч айны ичинде 
атипичный пневмонияны 
хорлады. Шёндю айтыргъа 
кюрешедиле САРС «газет 
къоркъутхан», журналистле 
чибинни пил этген зат эди 
деп. Алай, ким биледи, 
жангыз биреулен суткагъа 
жюз адамгъа ёлет вирусну 
жакъса, аны ахыры не бла 
бошаллыгъын. САРС-ха 
къажау вакцинаны уа алим-
ле жаланда 2004 жылда де-
кабрьде мажаргъандыла. 
Бек къаты низам этилмесе, 
ким биледи, атипичный 
пневмония битеу Къы-
тайгъа жайылыргъа бол-
лукъ эди. Бу тарых шартла 
кёргюзтюп турадыла: ко-
ронавирус бла болумда би-
теу къыралла ышаннгылы, 
сыналгъан мадарла бла 
хайырланадыла.

КЪАПЛАНЛАНЫ 
Марзият.

Сейирди

Эсде тутуу

Сабийлиги
 Атасы Атабий кеси за-

манында жамауатда аты 
айтылгъан керти таулу киши 
эди. Аны туудугъу Къулийла-
ны Борис «Сарыаякъ къазла» 
повестинде къарт Таусону 
сыфатын аппасына кёре 
къурагъанды.  Хажи-Муссаны 
анасы уа – Дыммый, Улбаш-
ладан эди. Юйюрде тёрт 
къыз бла тёрт жаш ёсгенди-
ле. Ала барысы да, тукъумну 

игилерине ушап, бир тюрлю 
бир ишден артха турмагъан-
дыла. Элли сабий билгенни 
кимден да уста этгендиле.

Алай а балаларына билим 
алдырыргъа бек сюйгендиле 
ата-ана. Элде башланнган 
школну иги белгиле бла тауус-
хан Хажи-Муссаны  Нальчик 
округну толтуруучу комитети 
аны андан ары окъургъа 
Кърымгъа жибергенди. Тёрт 
классны бошагъан сабий 
ата-анадан айырылып, аллай 
узакъ кетгени бюгюн адам 
ийнанмазчады, алай, жангы 
жашау къурай тургъан таулу-
ла келлик тёлюню билимли 
болурун асыры сюйгенден, 
не узакълагъа да ашыргъан-
дыла. 

Аны бла бирге жерлиси 
андан иги да тамата Шах-
мырзаланы Саид да баргъа-
ны жюреклеге сабырлыкъ 
салгъанды, баям. Ол  анда 
педагогика техникумда окъ-
угъанды.  Хажи-Мусса Бахчи-
сарайда жети классны бошап 
къайтханды. Санаулагъа кёре 
анга ол заманда бир онжети-
онсегиз жыл бола болур эди.

 Жашауну къыланч 
жоллары

 Къайтып келгенде, ол  
бир къауум заманны, ин-
гирги школгъа да жюрюй, 
«Къарахалкъ» (артда «Ле-
нинчи жол») газетде набор-
щик болуп ишлегенди. 1931 
жылда Къарачайда Микоян 

(Къарачай) шахарда педтех-
никум ачылгъанда, Къабар-
ты-Малкъар областьха анда 
окъурча жерле бёлюннген-
диле. Аладан бири Хажи-
Муссагъа жетгенди.  Анда ол 
бир жыл окъугъанды. 

Артха къайтханлай а анга  
жангы жол чыкъгъанды. 
Ол заманны бир иги шарты 
болгъанды, иги окъугъан-
ланы къайры да ийгендиле 
усталыкъ алыргъа. Алай бла 
жашны 1932 жылда Красно-

даргъа аскер училищеге жи-
бергендиле. Ол аны бошап, 
аскер къуллукъгъа тохтагъан-
лай, саулугъу осалгъа кетип, 
юйюне къайтханды. Андан 
арысында эки-юч жылны 
Нальчикде китап басмада 
корректор болуп ишлегенди. 

Ол заманда Эфендиланы 
Зухра бла юйдегили бол-
гъанды. Алагъа жаш туугъ-
анды – белгили режиссёру-
буз, КъМР-ни, Ингуш Респу-
бликаны да халкъ артисти 
Къулийланы Борис.

1939 жылда Хажи-Мусса  
фин урушха чакъырылгъан-
ды. Андан а Уллу Ата журт 
урушха тюшгенди. Ол аны 
аллындан ахырына дери 
баргъанды. Прибалтика ре-
спубликалада,  Киев, Ленин-
град тийрелеринде да сер-
мешгенди. Эки кере да ауур 
жаралы болуп, жангыдан  
къазауатха чыкъгъанды. 
Этген жигитликлери ючюн 
гвардияны лейтенанты Къы-
зыл Жулдузну ордени эм 
«Ленинградны къоруулагъ-
аны ючюн», «Германия бла 
урушда Хорлам алгъаны 
ючюн» деген эм башха иги 
кесек майдалгъа тийишли 
болгъанды. Урушдан ол 
экинчи группалы сакъат 
болуп къайтханды. 

Киши жеринде 
Фашистледен ата журтун 

къоруулай, урушну от-окъ 
жолларында, ёлюм къор-
къуу эте, анча жыл айланн-

ган Къулий улу 1946 жылда 
юйюрюн Къыргъызстанда 
тапханды. Ала анда Новопо-
кровкада тургъандыла. Юй 
адамы фельдшер болгъан-
ды. Ол кеси уа бир кесек за-
манны ашханада уруннган-
ды, артда уа ферма тамата 
болуп ишлегенди. 

Аны ол заманлада этген 
ахшылыкъларыны юсле-
ринден халкъ ауузунда кёп 
ахшы хапарла жюрюйдюле. 
Мал къыйырында тохтап, 

ол ач жыллада кёплеге 
болушханды. Бир къауум 
жыл мындан алгъа басма-
ланнган эсгериулеринде 
Атталаны Жамал былай 
жазады: «Элде Къулийланы 
Хажи-Муссаны сюймеген 
адам жокъ эди. «Хажи-Мус-
са алтын адамды», – деген 
сёзлени мен ата-анамдан 
кёп кере эшите тургъанма. 
Ол ферма тамата болуп 
ишлей эди да, жерлешле-
рине къолдан келгенича 
болушуп тургъанды. Аны 
башха эллилерибиз да сый-
лы кёргендиле…»

Ол заманда ала бла бир 
жерде жашагъан Акъбу-
латланы Лиза уа былай 
эсгере эди: «Сталин атлы 
совхозда бирге жашагъан-
быз. Аламат юйюр эди ол. 
Хажи-Мусса бла Зухура – 
экиси да бек ариу, билимли, 
интеллигент адамла эдиле, 
алай а жумушакъла, кимге 
да болушургъа сюйгенле.  
Зухра фельдшер эди да, 
анга ауругъанла, оноу ке-
реклиле да баргъандыла. 
Ол дагъыда уста къобузчу 
болгъанды (Къазийланы 
Билалны сохтасы). Сабий-
лери да айырмалы эдиле 
аланы, фахмулу, иги да, кёп 
да окъугъанла, билгенле. 
Ала эришиуледе хар за-
манда да биринчи жерле 
алгъанларына барыбыз да 
къууаныучу эдик…»

Сюргюнден сора
 Ата журтубузгъа къайт-

хандан сора 1957 жылдан 
1970 жылгъа дери, солуугъа 
чыкъгъынчы, Хажи-Мусса 
«Эльбрус» китап басмада 
жууаплы корректор болуп 
тургъанды. Биргесине ишле-
генле айтханнга кёре, ол чо-
март, халал адам болгъанды. 
Аны жумушакъ сёзлюгюню, 
адежлигини, юсюне-башына 
сакълыгъыны юсюнден да 
сюйюп эсгериучю эдиле ала.

Ишин иги билгенди Хажи-
Мусса. Сорлугъу болгъан 
аны излегенди китап бас-
мада. Будайланы Нафисат, 
поэт Будайланы Азретни 
юйдегиси, кёп жылланы 
аны бла бир кабинетде ол-
тургъанды. Ала бир ишни 
этгендиле. Ол асыл адам: 
«Хажи-Мусса кёпледен он-
глу эди арабызда. Ана тилни 
да бек иги билгенди. Ол се-

бепден аны редактор этебиз 
деп кёп кюрешгендиле та-
матала, алай унамагъанды. 
Ол къуллукъ, артыкъ сый да 
излемегенди кесине. Аллай 
аламат адам эди…», – деге-
ни эсимдеди. 

Уллу Къайсын бла Хажи-
Мусса, къуру къан жууукъ-
ла  угъай, жан жууукъла да 
болгъандыла. Бир бирлерин 
бек багъалагъандыла. Хажи-
Мусса 1971 жылда дуниясын 
алышханда, поэт аны жиляу-
ун назмула бла этгенди. Анда 
быллай сёзле бардыла:

Кёп тойлада тепседик 
Биз экибиз да бирге. 
Къадар къалай терс этди, – 
Айырылдыкъ ёмюрге…
 
Биз бирге кёп жырладыкъ, 
Кёп да айландыкъ бирге, 
Бирге кюлдюк, жилядыкъ, 
Айырылдыкъ ёмюрге!
 
Энди турама сенсиз, 
Санга жарсый кёп кюнде, 
Жарсыучусунлай ёксюз 
Къыйынлыкъла келгенде.

Чыгъармачылыкъ 
къыйматы

 Къулийланы Хажи-Мусса-
ны назмулары биринчи кере 
1957 жылда Къыргъызстан-
да чыкъгъан «Бизни сёзю-
бюз» деген малкъар назму 
жыйымдыкъда басмаланн-
гандыла. Андан арысында 
аны бир къауум китабы кёр-
гендиле дуния: «Каштанла 
шахары», «Озадыла жылла», 
«Жашнасын жер», «Жыр-
ны заманы», «Акъ къайын-
чыкъ», «Ёмюрде тиймем 
кёлюнге». Сабийлеге деп да: 
«Къарылгъач», «Бизни тёге-
регибизде», «Жулдузчукъ». 

Аны поэзиясы да, иесича, 
таза, жумушакъ сёзлюдю, 
тематика жаны бла байды. Са-
ясат жанрда, уруш къазауатны 
юсюнден да бардыла назмула-
ры: «Севастопольну юсюнден 
баллада», «Шинелим», Биз 
къайтырбыз таулагъа», «Мед-
сестра», «Тенгими ёлгени», 
«Атсыз къабыр» эм башхала. 
Граждан поэзияны айтханда 
да алай: «Жангы эл», «Чалгъы-
чыла», «Къарт Ахматны Сёзю», 
«Бек айтылгъан сабанчыса, 
малчыса», «Къыш кече»,  д.а.к. 

Болсада Хажи-Мусса бек 
уллу лирикча сюйдюргенди 
кесин окъуучулагъа. Ол жаны 
бла аны назмулары  малкъар 
поэзияда эслерча айырма-
лыдыла, жарыкъдыла. Аны 
лирикасында сезимле керти 
сёзле бла, магъаналы, те-
рен ачыкъланадыла. Лирика 
жигит, бизге ушап, жер ада-
мыды, аны сезимлери да 
андан къозгъайдыла жюре-
клерибизни. «Тансыкълайма, 
суу жагъада олтуруп» деген 
жангыз назму жырны алсанг, 
анда ненча эсде къалгъан 
сурат барды:  

Сен кетгенли суу боюнуна 
                           бармайма, 
Суу а барад, жагъаларын 
                               толтуруп, 
Бир-бирледе сени излеп 
                                барсам а, 
Тансыкълайма, 
           жагъасында олтуруп…

Баргъан суу лирика жи-
гитни кёз аллына сюйге-
нини суратын келтиреди. 
Сюйгенине термилген жаш 
бла бирге жарсыйдыла че-
рек, таш, агъач да. Ол аны 
къалай излегени уа бу сёз-
леде кёрюнеди: «Олтурама 
сууукъ жагъа ташлагъа, 
Сен кетгенли жангызлыкъ-
ны сынайма, Суу боюнунда 
олтуруп кёп жиляйма…».  
Керти сюймекликни юсюн-
ден мынга ушагъан ариу 
назмуланы авторуду Къу-
лийланы Хажи-Мусса.  

«Ай жарыкъда 
санга жырла 
жазама…»

Автор музыка жаны бла 
фахмулу болгъанды, сюй-
юп жырлагъанды, къобуз 
сокъгъанды. Ол шарт а аны 
жазгъанларына ёню бла 
бирге киргенди. Аны эсле-
ген композиторла иги кесек 
жыр жазгъандыла поэтни 
сёзлерине. Ол санда жашы 
Борис да. Ол «Чууакъ кёкде 
жангы чыкъгъан ай кибик», 
«Мен, жолда барсам, алай 
барама» деген назмулагъа 
макъам салгъанды. Ала-
ны Жанатайланы Исмайыл 
жырлагъанды. 

Жыр къауум «Эрирей» 
айтыучу «Ай жарыкъда» 
деген жырына (Мен, шаудан 
тауушха сюйюп тынгылай, 
Ай жарыкъда санга жырла 
жазама…)  макъам Къай-
таланы Магомет,  «Турама 
сени сюйгенлей» (Бир уллу 
тойда кёргенем сени, Кюн 
таякълары тийгенлей…) де-
геннге Жеттеланы Мустафир 
макъам салгъандыла. 

Бюгюн аны жырларыны 
бир къаууму – «Кёкбаш юй-
чюкде жашайды» (Хар эрттен 
сайын кёкбаш юйчюкден 
Акъ кёгюрчюнчюк къарай-
ды…, «Сен ушайса жайгъы 
кюннге» (Шам бахчада таза 
ёсген, Ушайса сен ариу гюл-
ге…, «Биз насыплы тёлюбюз» 
(Жырлайбыз, тепсейбиз, 
Жарыкъды кёлюбюз…, «Ке-
тейик» (Жюрегиме къарыу 
берген бир кючсе…) эм баш-
халары халкъ жырлача айты-
ладыла. Андан уллу багъа уа 
ким берликди поэтни ишине?

Хажи-Мусса кёп жаша-
магъанды. Алтмыш жылдан 
атлап алышханды ол дуни-
ясын, алай, къарындашы 
Къайсын айтханлай, жырла-
рында жашап турады бизни 
бла. 

 МУСУКАЛАНЫ Сакинат.

Назмулары, жырлары, огъурлу 
сёзлери – бюгюн да бизни бла

 Назмучу Къулийланы Атабийни жашы Хажи-Мусса 1910 
жылда Эл-Тюбюнде туугъанды. Ол Къулийланы Къайсын 
бла къоншулукъда жашагъанды. Ол журтда онг жанын-

дагъы юй Атабийникиди.

Олтургъанла солдан онгнга: Мусса, Хажи-Мусса, Къайсын; 
сюелгенле солдан онгнга: Къулийланы Мариям  жашы Максим 
бла, Къулийланы Исмайыл . Фрунзе. 1945ж.

Хажи-Мусса жашлары Борис эм Радис бла.

ТЕКУЛАНЫ Хауа

РусГидро компанияны Къабарты-Мал-
къарда бёлюмюнден ишлерини эсепле-
рин чыгъаргъандыла. Билдиргенлерине 
кёре, быйыл биринчи кварталда гидроэ-
лектростанцияланы бары да 38,7 милли-

он киловатт-сагъат электрокюч берген-
диле. Ол а былтырны бу кезиуюнден эсе 
2,5 миллион киловаттха асламыракъды.

Бёлюмде кезиулю ремонт эмда ком-
плекс халда жангыртыу программала 

да жик жиги бла тамамланнгандыла. 
Аланы барына да быйыл биринчи юч 
айыны ичинде 46,4 миллион сом къора-
тылгъанды. Аны асламысы – 24,1 мил-
лион сом – ремонт ишлеге, къалгъаны 
уа оборудованияны реконструкциясына 
жиберилгенди.

Черекле кётюрюлюр кезиуге хазыр-
ланыуну чеклеринде станциялада тех-
никагъа эмда оборудованиягъа специ-
алистле тынгылы къарап чыкъгъандыла. 
Зарагижде бла Аушигерде ГЭС-леде уа 
биришер гидроагрегатха заманында ре-
монт этилгенди.

Кварталны ичинде бёлюм налогладан 
136,3 миллион сом тёлегенди. Андан кёп 
къалмай 130 миллиону республиканы 
бюджетине ётдюрюлгенди.

Компанияны битеу объектлеринде 
эпидемиология болумгъа бек сакъ бол-
гъанларын, аны бла байламлы оператив 
штаб да къуралгъанын белгилегендиле. 
Станциялада шёндюгю коронавирус 
инфекциягъа бир адам да жукъмазча 
мадар этиледи, деп къошхандыла.

ОМАРЛАНЫ Мурат.

«Каббалкэнерго» компа-
нияны баланс комиссия-
сыны кенгешинде быйылны 
биринчи кварталында ишни 
эсеплери чыгъарылгъан-
дыла. Районлада бёлюм-
лени таматалары билдир-
геннге кёре, ток сетьледе 
къоранчланы 0,8 процентге 
азайтыргъа къолдан кел-
генди. План бла уа аланы 
мардасы 15,55 процентде 
тохташдырылгъан эди. 

А лай,  айтылгъаныча, 
энергетиклени тириликле-
рини, токну урлагъанлагъа 
къажау мадарланы хайы-
рындан къоранчланы азай-
тыр амал табылгъанды. 
Аны бла хайырланыучу-
лагъа 423 миллион кило-

ватт-сагъат электрокюч 
жиберилгенди.

Компанияны башчысы 
Муртаз Каров РЭС-лени та-
маталарына мындан ары-

сында да ишни бу халда 
бардырыргъа чакъыргъан-
ды эмда тийишли оноула 
этгенди.

Энергетика

Ишчилеге, техникагъа да сакъдыла

Сурат этюд

ФСИН-ни  Къабарты-
Малкъарда Управлени-
ясыны кёп болмай ви-
деоконференция халда 
бардырылгъан коллегия-
сында ведомствону быйыл 
биринчи кварталда ишини 
эсеплерин чыгъаргъанды-
ла. Сёз анда уголовный-
толтуруучу системаны уч-
режденияларында тамам-
ланнган оператив-служеб-
ный, производство-мюлк 
эмда финанс-экономика 
жумушланы юсюнден бар-
гъанды, деп билдиргенди-
ле Управленияны пресс-
службасындан.

Ушакъда бу учреждени-
ялада низамны эмда над-
зорну къураугъа, тутулуп 
тургъанланы арасында 
юйретиу эмда психоло-
гия ишлени тындырыргъа 
баш магъана берилгенди. 
Уголовный-толтуруучу си-
стемада ол кезиуде иш не 
халда болгъаныны юсюн-
ден ведомствону баш-
чысыны орунбасарлары 
хапарлагъандыла. Бегирек 

магъаналы жумушланы 
эсеплери бла бир талай уч-
режденияны таматалары 
шагъырейлендиргендиле, 

ишни къурау жаны бла 
оюмларын да туура этген-
диле. Алада низамлыкъны 
жалчытыугъа, аны эмда 
надзорну кючлендириуге, 
тутулгъанланы арасында 
правогъа бузукълукъланы 
болдурмаугъа, социал, 
юйретиу эмда психология 
ишлени андан ары игилен-
дириуге, производствону 

бла мюлкню къураугъа 
аслам кюч-къарыу салынн-
ганын белгилегендиле.

Управленияны башчы-

сы Аслан Лихов, биринчи 
кварталда къаллай кемчи-
ликлеге тюберге тюшгенин 
туура этип, мындан ары-
сында аллай бузукълукъла 
болдурмазгъа кереклисин 
чертгенди.  Бёлюмлени 
таматаларына да тийишли 
буйрукъла бергенди.

УЛБАШЛАНЫ Мурат.

Правону къоруулауда ууакъ кемчиликле болмайдыла

Нальчикде УМВД-ны акъыл-
балыкъ болмагъанланы ишлери 
жаны бла инспекторлары къыйын 
жашау болумгъа тюшген юйюрге 
себеплик этгендиле. Бу жанда-
уурлукъ ишде право низамны 
сакълаучулагъа жамауат да бо-
лушханды. 

Жаш тиширыу - эки баланы ана-
сы – къыйын болумгъа тюшгени 
белгили болгъанды. Алай  по-
лициячыла эмда Нальчикни 9-чу 
номерли школуну 4-чю классында 
окъугъан сабийлени ата-аналары 

аны жарсыулары бла кеси аллына 
къоймагъандыла. 

Юйде сабийлеге керекли, жа-
шау магъаналы затла болмагъ-
анларын билип, аланы сатып 
алыргъа болушхандыла. Аны 
бла бирге уа сабийлеге татлы 
саугъала, спорт бла кюреширча 
инвентарь, тюрлю-тюрлю оюнла 
да келтиргендиле. 

Жаш ана полициячылагъа, 
жамауатха да ыразылыгъын айт-
ханды, алагъа саулукъ, юйлерине 
къууанч, насып тежегенди. 

Нальчикде полици-
яны участка уполно-
моченныйлери кеси 
жашагъан пенсия-
чыгъа болушхандыла. 
80-жыллыкъ тиши-
рыу къыйын болум-
гъа тюшгенини, анга 
себеплик керек бол-
гъаныны юсюнден а 
къоншулары социал 
сетьледе билдирген-
диле. Ала ыннаны сау-
лугъу осал болгъанын, 
ол тюкеннге барып, 
аш-суу алалмагъанын 
жазгъандыла. 

А н ы  Н а л ь ч и к д е 
УМВД-ны 1 -чи  но-
м е р л и  б ё л ю м ю н ю 
полициячылары кёр-
ге н д и л е .  Уч а с т к а 
уполномоченныйле 
ыннагъа къонакъгъа 
баргъандыла, не зат 
керек болгъанын бил-
гендиле эмда аланы 
сатып алгъандыла.

С в етл а н а  Л я л ю -
евна право низам-
ны сакълаучулагъа 
ыспас этгенди. Наль-
чикде УМВД-ны 1-чи 
номерли бёлюмню 
башчысы полиция-
ны полковниги  За-
лим Соблиров эмда 
участка уполномо-

ченныйлени ишлерин 
къурау эм акъылба-
лыкъ болмагъанла-
ны ишлери жаны бла 
бёлюмню таматасы 
полицияны подпол-
ковниги Мамайланы 
Алим пенсиячыгъа 
узакъ ёмюр тежеген-

диле. Ала кеслерини 
телефон номерлерин 
белгили этип, не кере-
ги болса да,  алагъа 
сёлешип билдиририн 
тилегендиле. 

ТИКАЛАНЫ Фатима 
хазырлагъанды. 

Чулгъамлада - уу
Бир кюнню ичинде патруль-пост службаны келечилери 

республиканы эки инсанында наркотикле тапхандыла. 
Алай бла Нальчикде Тарчоков - Театральная орамла бирге 

къошулгъан жерде инспекторла алгъын башы бир ненча 
кере сюдлюк болгъан 39-жыллыкъ эр кишини тохтатхандыла. 
Аны юсюн тинтгенде, чулгъам тапхандыла. Ичинде акъсыз 
порошок бар эди. 

Экспертиза ол синтетика уу болгъанын, ауурлугъу 0,3 
граммгъа жетгенин тохташдыргъанды. Эр киши наркотикни 
Интернет - тюкенледен биринде сатып алгъанма, аны жашы-
рын букъдурулгъан жерде тапханма, дерге кюрешгенди. Ууну 
эр киши кеси ичерге хазырланнганды. 

Ол кюн Бахсанда право низамны сакълаучула 36-жыллыкъ 
эр кишини тохтатхандыла. Ол да сюдню оноуу бла алгъын 
жууапха тартылгъаны белгили болгъанды. Полициячыла анда 
эки чулгъам тапхандыла. Бахсанчы ол героин наркотик бол-
гъанына женгдиргенди.  Аны ауурлугъу 2,31 грамм болгъанын  
ачыкълагъанды экспертиза. 

Тутулгъанлагъа РФ-ни УК-сыны 228-чи статьясыны 1-чи 
кесегине кёре терслеу материалла ачылгъандыла. Ала за-
конлагъа бузукълукъла этип, наркотиклени сатып алгъанлары, 
асырагъанлары, жюрютгенлери ючюн терсленедиле. Быллай 
аманлыкъ этгенни эркинлиги юч жылгъа сыйырылыргъа 
боллукъду. 

Хыйлачыланы ауларына  
тюшгенле азаймайдыла

Прохладначы тиширыу банк картасындан ахчаны урларгъа 
кюрешгенлени тыяма деп хыйлачыгъа 15 минг сом ётдюр-
генди. 

Быйыл 29 апрельде 28-жыллыкъ тиширыу «Прохладнен-
ский» муниципалитетле аралы бёлюмге келгенди. Ол айтха-
ныча, аны телефонуна ол билмеген номерден эр киши сёлеш-
генди. Банкда ишлейме деп,  картадан ахчаны урларгъа умут 
этгенлени жолларын тыяр ючюн башха, къоркъуусуз счётха 
ётдюрюрге керекди деп алдагъанды. Ийнанып, тиширыу анга 
15 минг сомун ийгенди.  

Республиканы хурметли жамауаты! Право низамны сакъ-
лаучула сакъ болуругъузну тилейдиле. Банкны келечилери 
ахчаны башха жерге ётдюрюрге керекди, картаны тарихле-
рин белгили этигиз деп бир заманда да тилемейдиле. Сизге 
сёлешип, быллай шартланы сурасала,  ишекли болугъуз, ала 
хыйлачыладыла.

Аракъы игиге келтирмез
РФ-ни Следствие комитетини КъМР-де следствие управле-

ниясыны къуллукъчулары нальчикчиге ачылгъан уголовный 
ишни тинтип бошагъандыла. Ол  башханы саулугъуна билип 
уллу заран салгъаны, инсан аны хатасындан ауушханы ючюн 
терсленеди. (РФ-ни УК-сыны 111-чи статьясыны 4-чю кесеги).

Следствияны оюмуна кёре, былтыр 28 майда терсленнген 
терек бахчачыланы «Лира» биригиуюнде танышы бла аракъы 
иче болгъанды. Эсирип, ала даулашып, тюйюшюп башлагъ-
андыла. Алайда эр киши жыгъылып, башы бла урулгъанды. 
Алгъан жаралары асыры ауурдан алайда ауушханды. 

«Лириканы» сатар умутда 
Оператив шартланы тинте, 30 апрельде Нальчикде Мальба-

хов атлы орамда полициячыла «Хёндай» машинаны тохтатхан-
дыла. Аны пассажири 39-жыллыкъ тиширыу алгъын сюдню 
оноуу бла жууапха тартылгъанды. Полициячыла   аны юсюн 
тинтгенде, биргесине  къызыл-акъ тюрсюнлю 34, машинада 
энтта 17 капсула тапхандыла. 

Полициячыла оператив жумушла бардырып, бу тиширыу 
уулу «дарманны» сатханын билгендиле. Экспертиза ол «Ли-
рика» болгъанын тохташдыргъанды. Тутулгъан айтханыча, 
ол психотроп затланы къоншу регионда республикада сатар 
мурат бла алгъанды. 

Тиширыугъа РФ-ни УК-сыны 234-чю статьясыны 1-чи кесе-
гине кёре материалла ачылгъандыла. Ол артыкъда къоркъу-
улу ууну законсуз сатханы ючюн терсленеди. 

АБДУЛЛАХЛАНЫ Фатима  хазырлагъанды. 

Роспотребнадзорну Къабарты-Мал-
къарда  управлениясында губуланы тири 

кезиуюнде ауруу жайылмазча мадарла 
этедиле, къыстау  мониторинг барды-
радыла, деп билдириледи ведомствону 
сайтында.  

Жыл башланнганлы губула къабып  
медицина  организациялагъа 74 адам 
баргъанды, ол санда 34 сабий. Аланы 
арасында ауругъан ачыкъланмагъанды. 
Профилактика халда  адамла аслам 
жюрюген  жерледе дарман себиледи. Ол 
районну, шахарны неда организацияланы 
бюджетлерине этиледи. Сёз ючюн, бу 
жол тийишли ишлеге 2,5 миллион сом 
бёлюннгенди.  Аны бла бирге  ветеринар 
службала къуртладан сакъларча мал-
лагъа да препаратла  чачдырадыла.

Эпиднадзорну чеклеринде конго-кърым 
безгекни (ККГЛ) сылтауларын  тинтир 
ючюн губулагъа анализ да этиледи. Аны 
Нальчикде Байсолтан улу орамда,33-чю 
номерли юйде, «КъМР-ни Гигиена эм эпи-
демиология арасында ётерге онг барды. 
Толу хапарны бу телефон номерге сёле-
шип билирге боллукъду:  8 (866 2) 74-28-28.   

МАГОМЕТЛАНЫ Сулейман. 

Аттасауланы Рамазан Черек районданды. 
Жаш спортчу эркин тутушуу бла кюреше-
ди. Мындан Америкагъа кёчюп, Бостон 
шахарда онеки классны тауусхандан сора, 
lowa штатда университетни экономика бё-
люмюне киреди. 

Рамазанны жетишимлери асламдыла: 
КъМР-ни чемпиону, Шимал Кавказны при-
зёру, битеуроссей турнирледе хорлагъан, 
Massachusetts штатны чемпиону, 2017-2018 
жыллада Massachusetts штатны эм иги туту-
шуучусу деген атха да тийишли болгъанды. 
Студентлени арасында битеуамерикалы 
турнирледе да хорлагъанды таулу жаш. 

Рамазан 2019-2020 жылны эм иги студен-
ти деген сыйлы атха тийишли болгъанды. 

Аны тренерлери - Заникаланы Азрет, 
Бёзюланы Исхакъ, Закрей Желдашев эм 
Бёзюланы Исмайыл. 

Жюрегибизни теренинден Рамазанны 
алгъышлайбыз. Миллетибизни атын мын-
дан ары да иги бла айтдыр! Жолунг болсун!

БАЙТУУГЪАНЛАНЫ Исмайыл. 

ЭСГЕРТИУ

Коллегия

Ыннаны ыразылыгъы
ЖАНДАУУРЛУКЪ

АДАМ ЭМ ЗАКОН

Терекле уа чагъадыла.
Сурат этюдну КЕТЕНЧИЛАНЫ Зульфия алгъанды.


